
						વિકિસ્રોતમાંથી

					

					


					
					
					આ પાનાનું પ્રુફરીડિંગ થઈ ગયું છે


જેને નિહાળી નયનો ઠરતાં હતાં ત્યાં,

તેનો જ હંસ બનવા દિલ હાલ ઈચ્છે;

તેના જ પાદ મહીં પાંખ પડી ગઈ સૌ,

તેને જ કાજ ઉરતખ્ત થયું જ ખાલી.



પાંખાળા પ્રિય હંસ! કેમ ઉડી તું આકાશ ચાલ્યો ગયો?

ત્હારાથી ઉપકાર જે થઈ શકે તે કેમ ચૂકી ગયો?

દેવી'તી તુજ પાંખ આ પ્રણયીને ઊડી તહીં બેસવા

એ ન્હાની કરની લતા પર અને એ મ્હોં જરી ઝાંખવા!



સ્થમ્ભી જરી વદન એ નવ કોણ જોશે?

ચાલ્યાં જશે નયન એ નિરખ્યા વિના કો?

એવી ન કાર્ય તણી કાંઈ જ તીવ્રતા છે,

કર્તા તણો અહીં ન જે ઉપકાર ગાશે.



સૌન્દર્ય આવું ધરતી ઉપરે નિહાળી

હર્ષે ક્યું હ્રદય ના મગરૂર થાશે?

તો, છો યુવાન પણ આ નિજ આંખ ઢાળે,

છો પાંખને નવીન આ લહરી ઉડાડે.



હજુ એ કન્યા છે નવીન મૃદુ હા પુષ્પ ખીલતું,

કહીં પાંખો ખીલી, કહીં હજુ બિડાઈ, કહીં ખીલે;

સુગન્ધીની વેળા મધુતર હશે કોઈ જ નહીં,

સુરંગોની લક્ષ્મી વધુ વળી હશે સુન્દર કહીં?



જે ક્રીડા, મૃદુ ઉગ્રતા, સભરતા, લાવણ્ય જાદુભર્યા

રૂપે યૌવનની સ્વતંત્ર રસિલી મૂકી દશા જે શકે,

તે કો તાન મહીં ઉંડા હ્રદયના એકાગ્રતા ધારતાં,

જોનારાં નયનો અને ઉર નહીં એકાગ્ર કોનાં કરે?



વિનિમય મધુ એવો યોધ સાધી રહ્યો છે,

પૂર મહીં ઉર વ્હેવા છૂટ છે પૂર્ણ પામ્યું;

ખડક જગત કેરૂં આજ પાણી થઈને,

વિપુલ રસ તણા કો ધોધમાં જાય ચાલ્યું.

            * * *



ભરે છે દૂર ત્યાં વારિ કન્યાની સખી તો હજી;

ફરે છે તીરની કુંજે ભોળી એ મૃદુ આંખડી.






કલાપીનો કેકારવ/૩૩૩

